NJOFTIM PËR KONSULTIMIN PUBLIK, LIDHUR ME PROJEKTLIGJIN 
“PËR DISA SHTESA DHE NDRYSHIME NË LIGJIN NR. 64/2014, “PËR PUSHTETET DHE AUTORITETET E DREJTIMIT E TË KOMANDIMIT TË FORCAVE TË ARMATOSURA TË REPUBLIKËS SË SHQIPËRISË”, I NDRYSHUAR

Ky projektligj ka për qëllim përmirësimin e kuadrit ligjor në fuqi, për disa aspekte të rëndësishme të kompetencave, të komandimit e të drejtimit të Forcave të Armatosura nga autoritetet përkatëse, si dhe çështjet e tjera që lidhen me saktësimin e kuadrit ligjor mbi Planin e Vendosjes së Forcave të Armatosura.

Përparësia e këtij projektligji është përmirësimi i situatës, për sa i përket përgjegjësisë së autoriteteve të drejtimit e të komandimit të Forcave të Armatosura të Republikës së Shqipërisë. 
Ligji nr. 64/2014, “Për pushtetet dhe autoritetet e drejtimit e të komandimit të Forcave të Armatosura të Republikës së Shqipërisë”, i ndryshuar, ka si objekt përcaktimin e saktë sipas kompetencave të hierarkisë së autoriteteve të drejtimit e të komandimit të Forcave të Armatosura të Republikës së Shqipërisë, duke filluar nga autoriteti më i lartë dhe sipas përcaktimeve të tjera.

Problematika të evidentuara në praktikë të lidhura me menaxhimin e personelit ushtarak për emërimin, komandimin në detyrë, për gradat e ulëta ushtarake, pasi në dokumente të tjera strategjike mënyra e përdorimit të personelit me grada të ulëta janë fushë e përgjegjësisë operacionale të drejtuesve ushtarakë.

Problematikat kryesore që janë evidentuar nga zbatimi në praktikë i ligjit janë mungesa e një përkufizimi të qartë ligjor apo rregulla  të mirëpërcaktuara mbi mënyrën e hartimit, procedurën e miratimit, rishikimit  dhe elementet e nevojshme për Planin e Vendosjes dhe Përhapjes së Forcave të Armatosura, i cili me ndryshimet e propozuara do të emërtohet Plani i Vendosjes i Forcave të Armatosura.

Këto ndryshime do të bëjnë të mundur që të kemi një funksionim më të mirë dhe efektiv në lidhje me drejtimin FARSH-it, nga autoritetet dhe pushtetet e komandimit sipas hierarkisë.

Gjithashtu ky projektligj synon përcaktimin e fushës së përgjegjësisë së pushteteve e të kufizimeve të tyre, të autoriteteve, përgjegjësive, roleve dhe funksioneve të institucioneve dhe organeve të përfshira në sigurimin e mbrojtjes kombëtare të Republikës së Shqipërisë.

Përcaktimi i saktë i pushteteve dhe autoriteteve të drejtimit e të komandimit të Forcave të Armatosura në kohë paqe dhe në kohë lufte, ndarja e tyre në mënyrë të barabartë, është thelbësor për funksionimin e një strukture të armatosur me një mision të rëndësishëm kushtetues, siç është sigurimi i pavarësisë së vendit, mbrojtja e tërësisë territoriale, rendit kushtetues dhe pjesëmarrja në misione ndërkombëtare.

Palët e interesuara janë të ftuar për të paraqitur komentet dhe rekomandimet e tyre për këtë projektligj, brenda 20 ditëve pune nga data e shpalljes së këtij njoftimi, në adresën e email-it të koordinatorit për njoftimin dhe konsultimin publik:
konsultim.publik@mod.gov.al
amarilda.reci@mod.gov.al  

